
Fanamarihana : Ity fanadihadiana ity dia notanterahina tamin’ny Faritra 13 sy mpiara-monina 26 tao anatin’ny famolavolana ny paik’ady iasan’ny FIDA

(COSOP) mandritra ny fe-potoana 2006-2012. Ny fitantarana ny zava-misy dia nosoratana taorian’ny fitsidihina nataon’ireo tarika AMED tamin’ireo kaominina tamin’ny Aprily 2006. Ny tetika AMED (approche des moyens d’existence durable, na fanadihadiana mifototra amin’ny fahafaha-mivelona maharitra) dia manome laharam-pahamehana ny fanomezana ny fitenenana ireo sahirana mba hahafantarana ny sakana, ny hery ary ny hetahetan’izy ireo, mba hampidirana azy ireo koa amin’ny paik’ady ho an’ny fampandrosoana maharitra. Izay voalaza ato anatin’ity fanadihadiana ity dia ireo izay nolazain’ireo mpiara-monina taminay, ka tao anatin’izany ireo tena sahirana. Tsy milaza akory ity fanadihadiana ity fa feno avokoa izay voalaza.

	Lemaka lonaka sy mamokatra ary voaaro tsara


Niainga vao maraina tao Andilamena, ny dianay hatrany Amparihivola, dia finaritra ery ny maso : dia nanjohy ny halavan’iny farihin’Alaotra iny avy any avaratra nianantsimo, namakivaky ireo taninmbary tsy takatry ny maso, ireo lemaka tarihin-drano, ny sompitr’i Madagasikara, ireo lohasaha mampanonofinofy. 

Tena efa hariva ny andro vao tonga tany amin’ny kaominina Ranomainty izahay. Ireo  biraon’ny kaominina dia efa mikatona avokoa, dia hitanay ny tranon’ny lefitry ny Ben’ny tanàna izay nandray anay ary nampiantrano anay tao aminy, ary izy sy ny zanany dia nanatitra anay vao maraina ny 13 aprily nankany Amparihivola. Amparihivola dia eo amin’ny 6 kilaometatra eo ho eo, ny lalana dia mamakivaky ny tanàna voalohany, ary tampoka dia nahatazana ala-kesika efa tena lehibe sy avo ary tsy takatry ny maso ny farany. Ny tanànan’Amparihivola dia tena ao anaty ny ala, ny filohan’ny fokontany, raha vao nandre ny feon’ny fiara dia tonga niarahaba sy nandray anay teo anelanelan’ny trano ka misy toerana somary teritery ihany. Dia notantarainy fa ity tanàna ity dia noforonin’ny orinasa  mpamboly hazo antsoina hoe Fanalamanga tamin’ny taona fitopolo sy sivinjato sy arivo tany ho any. 
Teo ankavanana ny toerana  nivoriana nisy anay dia nisy trano biriky teo amin’ny roambinifolo izay mitafo fanitso avokoa, izay nampahatsiahy taminay ireo taona zina nisain’ny orinasa. Ny sasantsany tamin’ireo tanànan’ny Fanalamanga dia mbola onenan’ny ireo mpiasa izay mbola miasa amin’ny orinasa. Teo amin’ny ankavia ny toerana nivoriana teo afovoan-tanàna no misy ny nitoeran’ny ankamarohan’ny mponina taoriana kely ny nandehanan’ny orinasa. Tsaratsara kokoa ireo trano nitoeran’ireto farany.
Ny lefitry ny ben’ny tanàna sy ny zanany no nanao fampidirana anay teo amin’ny filohan’ny fokontany Andriamatoa Randrianarivelo Albert izay nandray anay tena tamin’ny hafaliana tokoa, ary efa niandry anay izy araka ny efa nolazain’ny ben’ny tanàna tamin’ny fampahafantarana nataon’ny lehiben’ny faritra teny amin’ny fivoriana teny Ambatondrazaka izay nihaonanay tamin’ny ben’ny tanàna. Taoriana kely ny fihaonanay ka niresahana ny anton’ny fandalovanay, dia tsy nisy fotoana naharitra akory fa nampaneno lakolosy fotsiny nilazàna mialoha tamin’ny mpiara-monina ny fahatongavanay. Teo am-piandrasàna, Simone sy Monique dia nanao fiodinana kely ny tanàna, nandalo teo amin’ny tranon’omby efa manara-penitra, nandalo teo amin’ny sekoly ary dia nanitsy nankany amin’ny ala sy nidina teny amin’ny rano. Alan’ny kesika efa tena lehibe tokoa, ny lemaka izay lohasaha mahafinaritra, farihy iray, tanimbary maromaro ary eo an-tsisin’ny renirano, nisy vehivavy vitsivitsy manasa lamba no nirary soa sy niarahaba anay tonga soa teo Amparihivola. 

Nijanona teo afovoan’ny tanàna i Manitra sy Pascal, ary niresaka tamin’ny olona vitsivitsy sy ny filohan’ny fokontany. Niarahana nifidy ny toerana nanaovana ny fivoriana, ka teo afovoan-tanàna, teo amin’ny hain’andro migaina teo akaiky ny fiarakodia ihany. Ny filohan’ny fokontany dia nitondra tsihy izay nahafahanay nanomana taratasy lehibe izay nampiasaina ho fototra tamin’ny adi-hevitra rehefa tonga teo daholo ny olona nivory. Tamin’io fotoana io  ny ankamaroan’ny olona dia efa lasa tany an-tsaha. Ny lefitry ny ben’ny tanàna Andriamatoa  Rakotovahoaka Celestin dia nanazava ny tanjon’ny fitsidihana nataonay sy nangataka tamin’ny mponina tonga nivory teo, izay nisy hatramin’ny telopolo mahery : vehivavy, tanora, antitra, ankizy… mba hilaza ny marina amin’ny fiainan’izy ireo. Nahafaly ny mponina ny naheno fa izahay dia hatory eo an-tanàna mandritra ny alina vitsivitsy, ny filohan’ny fokontany dia nanasa anay. 

Manitra no nanentana tamin’ny fivoriana ary i Pascal kosa no nandray an-tsoratra ny resaka rehetra natao teo. Nanao ny sarin’ny tanàna izahay tamin’ny fangatahana ny fandraisan’anjara ny rehetra. Simone sy Monique kosa no nizara ny takelaka miloko isan-karazany sy ny fanoratana mba ahafahan’ny fianakaviana tsirairay manao ny sarin’ny tranony, ny isan’ny izy mianakavy, ny ankizy ao anatin’ny tokantrano, ny fananany sy izay ananany,… Nisy mpianatra iray nanolo-tena ny hanao ny sarin’ny toerana misy ny sekoly, ny lalan-kely, ny renirano, ny farihy ary ny fiangonana rehetra eo an-tanàna tao anatin’ny ilay taratasy lehibe. 

Io fotoana io dia nararaotina nagalana ny tantaran’ny tanàna, ny nahatonga ny anarany, ny momba ireo olona  tonga voalohany teo an-tanàna, ireo tetikasa ary indrindra ny tantara mikasika ny Fanalamanga, ireo sakana sy hetahetan’ny mpiara-monina eo amin’ny fampandrosoana.

           Nisy vehivavy iray nanararaotra ka nitantara taminay ny tantaran’y sekoly : « Nandeha tany an-tsekoly izy satria mangetaheta izany. Tamin’ny taona 2002 dia namorona sekoly ry zareo sy ny ray aman-drenin’ny mpianatra ka nandoavana saram-pianarana ny mpampianatra. Tena sarotra izany nefa tsy maintsy mianatra ny zanakay » 

           Teo am-piandohana, nisy ny fisalasalana, izany tahotra izany dia niala tsikelikely teny rehefa nangataka ny tsirairay izahay ny hametahana ny momba azy ireo ao anatin’ny takelaka nozaraina tamin’izy ireo. Dia tonga nangataka takelaka ihany koa aza ny hafa mba hametahan’izy ireo ao anatin’ny sarin’ny tanàna ny momba azy mba ho tafiditra ao anatin’ny saritany. 

           Ny lefitry ny ben’ny tanàna, Celestin dia nanararaotra ny fivoriana mba hanentanana ny vahoaka eo amin’ny maha zava-dehibe ny fitsaboana eny amin’ny tobim-pahasalamana eny Ranomainty, ary ho an’ny vehivavy dia ny tonga miteraka eny no tsara indrindra. Raha tonga miteraka eny dia hahazo kopia nahaterahana ny zaza. Hahazo ny fahafahana ho amin’ny zony koa izy ireo, ny zo mankany am-pianarana, ny zo hifidy sy handatsa-bato, hahazo karapanondrom-pirenena, etsetra etsetra… » Ny rehetra dia efa zatra miandry daholo. Ny filohan’ny fokontany dia namerina ny nanao izany fanentanana izany. Izany koa hoy izy no natao ka nahafahana tonga ho fokontany amin’ny fotoana fohy indrindra izay manamora ny fahazoana ny antonta-taratasy rehetra. 


Rehefa avy teo amin’ny hainandro nandritran’ny adiny roa izahay, ny filohan’ny fokontany no nisaotra anay satria nandeha soaman-tsara ny fivoriana ka nahazoana ny saritanin’ny tanànan-dry zareo. Ny mponina dia niangavy anay ho tonga foana hidinidinika amin-dry zareo. Ny fivoriana amin’ny vondron’ny olona dia efa voalamina tsara ka ny vehivavy no nihaona taminay tao an-tsekoly ny faraparan’ny tolakandro, ny fikambanana miaraka amin’ny PSDR kosa  izay manana ilay tranon’omby dia nivory niaraka taminay ny ampitso ny fiandohan’ny tolak’andro.

Fiainana an-tsary iray manodidina ny fiaraha-monina anaty ala-Fanalamanga.  

«  Amparihivola », ny farihin’i Vola, toy ny voalazan’i Albert taminay, izay filohan’ny fokontany, dia ny anaran’io farihy kely eo ambany tanàna, izay antsoina hoe Rojovola no anaran’ny tompony. Tamin’ny nahafatesany, ny olona dia nifidy ny hanome io anarana io ny tanàna.

Dia nihitatra ilay tanàna niaraka tamin’ny nahatongavan’ny orinasa Fanalamanga tamin’ny taona 1976. Andriamatoa Randrianarivelo, mpiasan’ny FOFIFA teo aloha efa misotro ronono ankehitriny ary Rain’ny filohan’ny fokontany, ino nitantara fa ireo mpiasan’ny FOFIFA sy Fanalamanga  no namboly ireo kesika ireo, angamba efa ho telopolo taona izao. Nitantara izy hoe, « Tamin’ny taona 1996, Fanalamanga dia efa niaina olana maro momba ny fitantanana sy ny karaman’ny mpiasa izay tsy tonga ara-potoana. Ka ny namahana izany olana izany dia ny orinasa no nanomboka namatsy ny mpiasa tamin’ny vary sy ny vokatra fampiasa andavanandro tamin’ny endrika fampitrosaina izay aloa rehefa azo ny karama… Tamin’izany fotoana izany dia saika tsy misy ho raisina intsony ny mpiasa rehefa avy eo. Noho izany, Fanalamanga dia nanolo-kevitra ny andehanan’ny mpiasa hisotro ronono an-tsitrapo miaraka amin’ny fahazoana zanaka kesika iray hekitara ho an’izay mandeha. Dia betsaka ary no nanaiky sy nisafidy ny nijanona tsy niasa tao intsony. Tamin’izay fandehanany izay, dia very hatreo ny zo fipetrahana  tamin’ny tranon’ny Fanalamanga, noho izany dia nipetraka  tery amin’ny ilan’ny làlana izy ireo, izay lasa afovoan-tanàna ankehitriny ary dia niverina niasa tany indray izy ireo ».
Ankehitriny, tsy misy afa-tsy fito ihany ny mpiasan’ny Fanalamanga eo an-tanàna, anankiroa mpiasa maharitra ary dimy mpiasa an-tselika na mandalo ihany, ary ireo farany ireo dia tsy miasa afa tsy efa-bolana isan-taona ihany ary mahazo mipetraka ao amin’ny tranon’ny Fanalamanga. Ny asan-dry zareo dia manara-maso sy miaro ny ala amin’ny alalan’ny fanaovana aro–afo. Misy fifanarahana miaraka amin’ny foibe fikarohana ho amin’ny fampandrosoana sy ny orinasa mpamboly hazo Fanalamanga, izay manankery foana, sy mitsinjo mandrakariva ny fiarovana ny ala. Noho izany dia manana zo hanorina trano hipetrahana sy hamboly manodidina ny ala izy ireo. Ny olona dia tsy mahazo manapaka hazo, nefa afaka maka ny hazo maina na hazo maty sy ny efa nazeran’ny rivotra. Na dia izany aza , ny olona dia manaja an’io fifanarahana io satria fantatr’izy ireo fa pitik’afo kely fotsiny dia mety mitera-doza ho an’ny mpiray tanàna sy ny mponina, tsy hoan’ireo mpiasan’ny Fanalamanga ihany fa ho an’ny rehetra mihitsy. 

Antony iray ihany koa izay mahatonga ny olona ho tonga ka hipetraka sy honina eto, dia noho ny tahotra an'’reo mpangalatra omby dahalo, izay misy foana ao anaty ny faritra. 

Dia nitantara Ramatoa Razafindrasoa hoe : « Tamin’ny taona 1986, nandositra ny dahalo izy ireo, niala nandao ny tanàna nisy azy izay tsy lavitra eo izy ireo, dia Befandrana izany. Mahatsiaro tena finaritra sy milamina izahay eto Amparihivola ary miaina am-pilaminana nandritran’ny taona vitsivitsy izay. Efa mieritreritra ny hividy omby mihitsy izahay ».
Misy koa zava-dehibe hafa ho an’ny mponina ao Amparihivola, dia ny fanorenan-dry zareo ny sekoly. Ho an’ny rehetra, ny fanabeazana dia zava-dehibe fototra mihitsy, tsy maintsy ampianarina any an-tsekoly ny ankizy. Noho izany tamin’ny taona 2002, izy ireo dia nanapa-kevitra ny hanorina sekoly ambaratonga voalohany ary hatamin’izao dia ny fikambanan’ny ray aman-drenin’ny mpianatra, ny FRAM, no nisahana sy nikojakoja ny sekoly ary niantoka ny mpampianatra. 

Dia tonga fokontany Amparihivola tamin’ny taona 2003, amin’izao fotoana izao kosa dia miisa ho any amin’ny valonjato (800) any ho any ny mponina. 

« Tonga fokontany Amparihivola izay manamora ny andraikitra miandry, ka tsy manao na mandeha an-kilaometatra maro intsony dia mahazo ireo taratasy voasonia sy ara-dalàna », hoy ny voalazan’ny filohan’ny fokontany Albert.

Ny tany dia harena ho an’ny olona ao Amparihivola 

Vao maraina dia ao an-tsaina avy hatrany fa ny fambolena no fototry ny asa fanaon’ny mponina ao Amparihivola. Teo amin’ny sarin’ny tanàna izay nataon’ny mponina dia voasoritra tao daholo ny tanim-bary teny amin’ny lemaka, ny tanety sy ny fianakaviana ao aminy miaraka amin’ny fiompiana izay ataony, ny voly anana, sy ny sisa… Ny fanaovana fambolem-bary eny amin’ny lemaka dia maneho ny voly laharam-pahameana sy ny tena mamokatra. Ny ankamaroan’ny olona dia mamboly vary fahavaratra, mangahazo, fary, vomanga, ary koa ny voankazo toy ny akondro sy ny zavokà. Ireo vao tonga haingana teo an-tanàna sy ny fianakaviana mbola tanora dia tsy manana  fahafahana ho amin’ny fanatsaràna ny tany, nefa ny mety hananan’izy ireo kosa dia ny fiasàna ny tany, any amin’ny lalana adiny iray an-tongatra any ho any. Ireo fizarazaràna ny tany vokatry ny fandovàna ankehitriny dia mbola ahazoana  tany. Ny rehetra dia nilaza taminay fa mbola mamokatra sy lonaka ny tany ao Amparihivola. 

Ny manga dia anisany manome endrika ny lohasaha, izay efa voavoly teny ka tsy fantatra intsony izay namboly azy teny sy ny tena tompony. Dia ireo karazana manga tena tsara toy ny manga boribory sy menamena , ny manga « diégo », ny manga « S » dia volena ao anaty ny zaridaina na tanimboly. 

Sedera dia tanora iray nisara-bady, mamboly hatramin’ny paiso sy ny mananasy ao an-jaridainany : « Lonaka ny tany ary tsy nisy tsy vokatra, raha ao ny fahavononana hiasa. Nianatra tamin’ny boky aho hoy izy amin’izay tokony atao, ary dia nanandrana izany amin’ny manodidina ny tranoko. Dia mandeha izay nataoko ».
Nahita izahay fa ny omby no tena matetika ampiasaina hanaovana ny famadihana bainga, ankoatry ny fiompiana izay fanaon’ny fikambanana miaraka amin’ny PSDR ho fanatavezana omby. Ankehitriny, raha mihena ny asan-dahalo, ny olona dia maminavina fitsitsiana mba hividianana omby. Ny fiompiana madinika dia saika ataon’ny fianakaviana rehetra. Na dia teo aza ny aretina mpahazo ny biby fiompy isan-taona izay mamono ny akoho, gisa, gana, ny olona dia tsy mety kivy mihitsy. Ny vehivavy dia tena manao io asa fiompiana madinika io satria manome azy ireo fidiram-bola lehibe izany. Marie Louise, izay tonga teo an-tanàna taty aoriana na dia tompon-tany aza ary tamin’izay no nahitany ny vadiny izay nametra-pialàna tamin’ny orinasa Fanalamanga, dia afaka nividy tany hafa indray noho ny fiompiana akoho sy kisoa izay nataony. 

« Na dia teo aza ny aretin’ny biby fiompy, dia afaka nividy izay ilaina ao an-tokantrano ihany izahay tamin’ny alalan’ny fiompiana izay ataonay. Naniry ny hivarotra akoho aho, ary indray andro any dia mihevitra ny hivarotra ny vokatry ny rary kanefa tsy maintsy mianatra izany aho satria tsy dia haiko loatra ny manao izany ankehitriny » hoy Marie Louise taminay. 

Ny asa iombonana dia natao sy nofaritan’ny fokonolona : toy ny fikojakojana ny sekoly, ny fiarovana ny ala amin’ny alalan’ny fanaovana aro-afo hiadiana amin’ny doro-tanety. Ny rehetra dia tsy maintsy mandray anjara daholo, satria ny ampiarina ny dina hoan’izay tsy tonga sy tsy nahazo alalana manokana. 

Ny karama atao eo amin’ny fambolena dia saika ny ankamaroan’ny mponina no manao izany, ary izany no fototry ny fidiram-bolan’ny olona amin’ny maintso ahitra. Ny asa atao dia mifototra amin’ny ketsa sy ny fanalana ahi-dratsy ho an’ny vehivavy, ny famadihana bainga sy fanapotehina ny bainga halemy tsara ho an’ny lehilahy. Ankehitriny dia efa miova ka ny lehilahy dia efa manampy ny vehivavy amin’ny fanetsàna, ary dia tsy noheverina ho toy ny asan’ny vehivavy intsony ny manetsa. 

Amin’ny fotoanan’ny asa lehibe eny an-tanimboly, izany hoe amin’ny fiandohan’ny asam-pambolena, dia betsaka ny lehilahy sy ny vehivavy eo an-tanàna no mikarama any ivelan’ny tanàna. Amin’izao fotoana izao, izy ireo dia mitondra vary akotry rehefa mody ny hariva, ka izay no karaman’izy ireo tontolon’ny andro. Raha naloa vola ny karama dia tsy maintsy mividy vary atao sakafo. Izay tena sahirana kosa, ankoatry ny karama, dia tsy maintsy manangona sy mivarotra kitay eny Ranofotsy na any Ranomainty izy ireo. Mba hivelomana dia voatery mikarama aman’olona ao an-tanàna. Rabetsimiady kosa dia mandeha mikapa hazo any anaty ala kininina lavitry ny tanàna mba ho amidy eny Ranofotsy na any Ranomainty. Matetika anefa, dia atakalo amina mangahazo na vary. 

Bernadette kosa indray, rehefa manam-potoana izy, dia mandrary tsihy, nefa ao anatin’ny roa andro vao mahavita anankiray izay hamidiny eo an-tanàna ihany. Mikasa ny hividy tany eo an-tanàna izy ireo mba hambolem-bary mba ahafahan’ny ankizy manohy ny fianarana ihany. 

Rabetsimiady sy i Bernadette dia tonga teo an-tanàna ny taona 2005 niaraka tamin’ny ankizy efatra. Ankehitriny kosa, mba ahafahan-dry zareo miasa ny taniny, dia tsy maintsy mandeha an-tongotra adiny iray sy sasany vao tonga any. Tsy manana trano izy ireo hatramin’izao fa ny nenitoan’i Bernadette no nampindrana trano kely tokana efitra ho azy ireo. Izy ireo dia tsy manana afa tsy fitaovana vitsy monja ao an-dakozia ao, ary matory miaraka amin’ny ankizy  amin’ny tsihy.

« Ny lafiny ratsy lehibe amin’ny hoe mikarama dia ny fotoana, satria miasa ho an’ny hafa foana mandritran’ny fotoana rehetra, ary tsy manana fotoana firy intsony hanaovana ny an’ny tena eo amin’ny tany manokana izay mba hananana na dia kely aza izany. Ary dia mihena ny vokatra azo, ary ny tena dia voatery hikarama  hatrany hatrany ». 

Ny saina tia karokaroka dia eo. Ny olona sasany dia manao asa madinika toy ny manamboatra bisikileta, manao arina amin’ny alalan’ny kininina tsy dia lavitra ny tanàna. Fianakaviana iray no mamboly paraky, amin’ny alalan’ny fampiasàna ny karatry ny mpamokatra izany, mivarotra ny vokatra any amin’ny OFMATA any Ranomainty sy eo an-tanàna, ny paraky arapaka am-bava na ny fohana  izay izy ihany no manomana izany. 

Misy telo ny mpivarotra madinika eo an-tanàna, izay tantanan’i Julie, Dorine sy Ramiandrasoa, hita ao daholo ny zavatra ilaina rehetra toy kafe, sira, siramamy, jiro fandrehitra sy ny labozia. Hita ao ihany koa ny anana, ny voankazo toy ny akondro, ny zavoka arakaraky ny vanim-potoana. Ny sasany kosa toy ireo fianakavian’i Julie dia miompy akoho lahy mpiady, satria ny vidin’ny akoho lahy iray dia eo amin’ny 10.000 ariary ka hatramin’ny 14.000 ariary,  izay anisan’ny manome fidiram-bola tsara.

Julie dia vadin’ny lehiben’ny mpiasa ao amin’ny orinasa Fanalamanga, mipetraka ao amin’ny tranon’ny mpiasa ny Fanalamanga izy ireo. Mitantana tranom-barotra madinika izy izay ahitana ny zavatra rehetra izay ilaina andavan’andro ao aminy. Mankany Morarano izy no mividy entana ary dia mividy eo an-toerana koa izy toy ny akondro sy ny zavoka. Mivarotra ny vokatry ny tanimboliny koa izy rehefa misy ambiny izay nataony ilaina ho an’ny fianakaviany. Rehefa tonga ny vokatra, Julie dia mividy vokatra ihany koa ary miara-miasa amin’ny mpanangom-bokatra. Ankoatr’izay fiaraha-miasa ataony izay, dia mahazo tombony koa izy, satria ny fivarotany misokatra foana ary ny olona izay tonga mivarotra ny variny eo dia manararaotra ihany koa mividy izay ilainy.

Julie dia manana finiavana be dia be, miompy akoho lahy mpiady izy. Manana hatrany amin’ny 50 isa izy ka  apetrany any amin’ny mpiara-monina aminy any ka mifampizara aminy izay zanaka akoho fohy amin’izany. Dia esoriny aloha ny vidin’ny katsaka izay nomeny, satria nilaza izy fa ny akoho lahy dia tsy maintsy omena katsaka. Ny olona dia mahafantatra azy daholo, tsy izy no mitady mpividy fa ny mpividy no manantona azy. Ary dia tonga eo aminy ny mpividy rehefa mila akoho lahy. 

Julie dia nisafidy ny andefa ny zanany efatra ary mianatra any Mangoro. Manantena izy fa ireo zanany ireo dia hianatra eny amin’ny anjerimanontolo, ary izy ireo no antenainay indray andro any fa hitondra azy hijery ny toerana izay nahaterahan’i Kristy any Isiraely. 

Fianakaviana vitsivitsy eo an-tanàna no efa nanomboka ny fiompiana tantely. Ohatra Rasoatahiana, Sedera sy ny filohan’ny fokontany. Notantarain’izy ireo fa mahazo vokatra  indroa isan-taona izy ireo. Isaky ny tranon’ny tantely iray dia manome hatramin’ny tantely dimy litatra. Anisan’ny fidiram-bola tsara mahavonjy, ary tsara koa ny vidiny eny Ranomainty. 

Rasoatahiana dia 26 taona ary miteraka enina, ny vadiny dia 35 taona, efa iraikambinifolo taona izay no nivadianan-dry zareo. Efatra amin’ireo zanany ireo no mipetraka eny amin’ny reniny eny Ambodirano, satria tsapany fa ny sekoly eny Amparihivola dia tsy manara-penitra loatra. Tsy dia misy fianarana mandeha amin’ny tokony hoy izy satria ny mpampianatra matetika tsy tonga foana, rehefa tsy mandeha maka ny karamany izy dia marary na mankany Ranomainty tsotra izao. 

Nilaza Rasoatahiana fa fito ny tranon’ny tantely eo an-tanàna. Nilaza koa izy fa ny vadiny no nianatra ny fanamboarana ny tranon’ny tantely, ary ny fiompiana tantely dia nianarany tao anaty boky. Izy dia nianatra nandritran’ny valo taona, kilasy fahaefatra izy no niala nianatra. Rasoatahiana dia nianatra  tany amin’ny tobim-pahasalamana fa tsy tokony omena rano tsy voadio ny ankizy, tokony ho rano avy nangotraka foana no omena ny ankizy. Izy dia anisany fianakaviana manaraka ny finoana adventista izay mandeha an-tongotra foana mankany Ranomainty isaky ny asabotsy mamonjy fivavahana.

Ny sekoly  dia mitondra laza na voninahitra ho an’Amparihivola 

Ny fari-panabeazana dia miova araky ny fianakaviana, ireo olon-dehibe dia ambany dia ambany ny fianarana nataon’izy ireo, kilasy fahatelo ao amin’ny ambaratonga voalohany ho an’ny ankamaroany, ny fianakavian’ny filohan’ny fokontany ihany no tena nisy nianatra. Tanjona iray no nampifandray azy rehetra : mety ho ry zareo no tsara vintana ary izay tsy nanana izany vintana izany  dia ny fianarana ho an-dry zareo sy ho an’ny ankizy. Nanorina ny sekoly tao an-tanàna izy ireo tamin’ny taona 2002 tao anatin’ ny fanatanterahana ny nofin’izy ireo. 

Manana efitra fianarana anankiroa ny sekoly ary hatramin’izao, dia ny fikambanan’ny ray aman-drenin’ny mpianatra no misahana ny rehetra, ary mandray ny fiantohana ny mpampianatra. Nefa tsy mandeha amin’ny tokony ho izy araka izay nokasain-dry zareo ny fandehany. Izany dia noho ny tsy fahavitàna ny fandoavana ara-potoana ny karaman’ny mpampianatra, ary dia manapaka ny fampianarana matetika ny mpampianatra ka manao ny asam-pambolena eny amin’ny tany voleny raha toa ka tokony ho ny fampianarana ireo ankizy no ataony. 

Tena ambany tokoa ny fari-pianaran’ireo ankizy ary betsaka ireo ray aman-dreny no tsy afa-po amin’ny fampianarana omena ny mpianatra, ka mahatonga an’ireo fianakaviana mandefa ny zanany any ivelan’ny toy ny any Ambatondrazaka na any Mangoro, na any Amboasary na any Ranomainty, ka voatery misaraka amin’ny zanany fa mba te ahazo fampianarana tsara ho azy ireo. Etsy an-daniny kosa anefa dia ny sasany toa an-dRabetsimiady sy Bernadette dia nisafidy ny nandao ny tanànany mba ahafahan’ireo zanak’izy ireo mianatra an-tsekoly. 

Hoy Rabetsimiady sy Rasoarivelo Bernadette : « Ny taninay dia any amin’ny maherin’ny lalana mihoatry ny adiny iray sy sasany amin’ny dia an-tongotra avy eto an-tanàna . Nefa efa hatramin’ny roa taona izay, no tonga teto an-tanàna izahay mba ahafahan’ireo zanakay mianatra any am-pianarana. Na dia ilay kely, telo taona , indrindra aza, dia efa mianatra ; ny mpampianatra dia nanaiky azy hianatra ary antsoiny mihitsy hoe  ilay kely mazoto ».
Ireo reny dia mifanontany raha manaraka ny fandaharam-pianarana ny fampianarana na tsia, ary ny mpampianatra dia tokony tsy hanapaka matetika fa ny fitondrana no tokony hanampy azy ireny. 

Soanandrasana dia namaritra tsara fa : « Mavesatra loatra  ka sarotra amin’ny olona ny vola aloa ka tokony ho ampiana izahay ». 

Tamin’ny fotoana farany nifampiresahanay tamin’ny ben’ny tanàna tao Ranomainty, no nanazavany fa ny sekoly ho an’ Amparihivola dia anisan’ireo sekoly efatra ao anatin’ny fandaharan’asa « fanabeazana ho an’ny rehetra », nefa i Amparihivola dia mbola tsy mahafeno ny fepetra  mendrika ahazoana izany izay tsy maintsy mitaky ny isan’ny mpianatra ilaina, ka amin’izay fotoana izay vao ho fantatra ka miova ho sekolim-panjakàna ary ny mpampianatra dia ho vesatry ny fitondrana amin’izay. Koa tamin’izay vao tena nazava taminay ny resaka nifanaovana tamin’ireo ray aman-drenin’ny mpianatra izay nihaona taminay. Nefa ny sekoly amin’ny endriny ankehitriny dia mbola sarotra aminy ny hahafeno izay fepetra ho tratrarina izay. Ireo ray aman-dreny dia nilaza fa mbola manana safidy ka afaka mandefa ny zanany any ivelany satria ny fampianarana no anisan’ny zava-dehibe indrindra ho an-dry zareo.

Ankoatr’izay, ny olona dia niresaka taminay fa  kely ny fahafahana mahazo vaovao ho an’ny olona, mbola vitsy dia vitsy ireo sampan-draharaha mifandray amin-dry zareo hatramin’izao, tsy misy na gazety na boky hafa mitondra zava-baovao, ny boky dia fananan’ny olon-tokana izay tazoniny ho azy samy irery. Misy ihany no efa manana hevitra momba ny fandrosoana  toy ny fianakaviana Rasoatahiana izay nianatra ny fiompiana tantely ary tamin’ny boky no nianarany izany. 

Sedera, kosa rehefa nahita ny hatsaran’ny fiompiana tantely sy ny hazo fihinamboa, dia nianatra momba ny fahazoan-dalana mitondra fiara koa izy tamin’ny fotoana nitsidihanay  azy tao an-tranony. Maniry ny hahazo izay fahazoan-dalana hitondra fiara izay izy ka ho tonga mpamily fiara. 

Nandritran’ny fotoana nitsidianay ny tokantrano, dia nahita izahay fa saika manana radio fampielezam-peo avokoa ny fianakaviana rehetra notsidianay. Matetika dia ny hirahira no fihainon-dry zareo, ary dia ahitana vato ahazoana herin’aratra fandefasana ny radio daholo ny mpivarotra eo an-tanàna. Ny sasany milaza fa mahazo ny feon’ny radio avy any Ambatondrazaka toy ny Amonix, relax, Don Bosco sy ny radiom-pirenena malagasy. Isaky ny hariva no tena fihainoan’ny olona ny vaovao avy amin’ny ny fampielezam-peo.

Ireo karazana loharano ho an’ny fiainan’ny mpiara-monina 

Ny ala dia anisany harena  lehibe ho an’ny iray tanàna, raha tsy hiresaka ny tany lonaka sy mamokatra isika. Ny olona rehetra dia samy mankatoa ny fiarovana ny ala-kesika. Ny olona dia manana zo haka hazo efa maty atao kitay avy ao amin’io ala io. Afaka maka ihany koa ry zareo ny hazo efa nazeran’ny rivo-doza ka efa niongotra ny fakany. Ireo mpandrafitra dia manararaotra ireo hazo mba hanaovana plansy sy madrie. Ireo kaominina izay nanao fangatahana koa dia mahazo alalana mikasika ireo zavatra voaresaka teo aloha ireo. Izay te hivarotra kitay kosa dia any amin’ny ala kininina no azony aleha. 

Io tanàna io dia manana loharano sy renirano. Ny mponina kosa dia maniry ny ahazo rano fisotro madio, satria ireo lava-drano dimy eo an-tanàna dia miharitra rehefa tonga ny volana septambra, ary ny vehivavy dia any amin’ny renirano no tsy maintsy mantsaka rano. Nefa izy ireo dia mitantara fa io rano ao amin’ny renirano io dia miova ho mavo rehefa tonga ny orana fahavaratra ary mety mitondra aretina izany. 

Efa betsaka ny fianakaviana no mahatsapa  ny maha zava-dehibe ny rano fisotro madio, ny fahasalamana sy ny fahadiovan'n’ tanàna. Hatramin'ny nahatongavanay dia mora taminay ny nahitana ireo trano fidiovana vaovao teo an-tanàna ary saika ny tokantrano tsirairay avy dia samy manana ny azy avokoa, noho ny fahatsapàna ny filàna ny fidiovana iarovana ny aretina. Ny fikojakojàna sy fanadiovana azy anefa dia misy tsirambina ihany afa tsy ny an’ny filohan’ny fokontany izay hitanay fa mbola vaovao sy mihidy lakile ara-dalàna. Tsy fantatra na noho ny tsy fisian’ny fampahalalana izay tokony atao na ny fanentanana amin’ny fikojakojàna  ary fanadiovana no tsy misy ? 

Ireo asa fivelomana, ireo nofinofin’ny vehivavy sy ny lehilahy 

Ny fivoriana niaraka tamin’ny vehivavy dia natao ny alakamisy masina tao amin’ny efitrano iray an’ny sekoly tao an-tanàna ihany. Nisy hatrany amin’ny telopolo mahery tany ho any ny vehivavy tonga nivory, izay samy nilaza ny anarany daholo, ary toa izay koa Simone sy Monique. Nifampizara ny momba azy daholo izy ireo : manambady, isan’ny zanaka, ny asa fambolena atao na asa hafa ankoatry ny fambolena, ny nofinofin’izy ireo...
Izany fampidirana izany dia nampiomehy ny rehetra ary dia tsapa fa nahatsiaro tena ho tena voakasika akaiky tokoa ry zareo rehetra ary dia tena tafiditra tokoa ny fifampitokisana tao anaty ny fivoriana. Taorian’ny fihodinan’ny fandraisan’ny tsirairay fitenenana, mba ampahazava tsara ny andraikitry ny tsirairay na ny lahy na ny vavy dia efa natomboka tamin’ny fanaovana ny fandaharan’asa ny tsirairay amin’ny fotoana ny fiasana ny tany. Ity tabilao manaraka ity no manome ny anankiray amin’ny andro iray iasàna.
	Fandaharam-potoana isan’andro-fizarana ny andraikitra ny vehivavy sy ny lehilahy 

	ora
	Vehivavy
	Lehilahy

	05:00
	Fifohazana
	Gifohazana mankany an-tanimbary

	
	Mandrehitra afo, mantsaka rano, manomana sakafo maraina
	Miasa tanimbary na tanety : mamadika bainga, manapotika ny bainga na miasa angadin’omby

	06:00
	Fifohazan’ny ankizy, manome sakafo ny ankizy, mampiomana ny ankizy ho any an-tsekoly
	

	07 :00
	Mampirin-trano, mitoto vary ho amin’ny hariva, mahandro sy mikarakara sakafo ho entina any an-tsaha 
	

	8 :00
	Miainga avy eo an-trano, manome sakafo ny lehilahy any an-tsaha
	Mihinana ny lehilahy, miraoka ny omby

	9 :00
	Manampy ny lehilahy, na manetsa, na mikarakara ny voly hanana sy mioty hanana atao sakafo
	Manohy miasa

	11 :00
	Mody any an-trano, maka kitay, manomana ny sakafo
	

	01 :00 
	Manome ny sakafon’ny ankizy. Miverina any an-tsaha hanatitra ny sakafon’ nylehilahy. Miaraka amin’ny ankizy miasa eny an-tsaha
	Avy nisakafo

	03:00
	Manondraka anana. Mitondra kitay na rano. Mety manampy amin’io asa iray io ny ankizy.
	Manohy ny asa hatramin’ny efatra hariva vao mijanona-manasa ny fitaovana / angady,angadin’omby- mamory ny omby sy mampidira ny omby ao am-bala 

	04 :00
	Mitoto vary, manome sakafo ny akoho, 

Manasa lovia na vilia
	

	05 :00
	Mandrehitra afo, manendy sy mitoto kafe, mamana rano sy manao kafe
	

	06 :00
	Mandroso kafe sy manomana ny sakafo hariva
	Mikarakara ny ankizy kely

	07 :00
	Mandroso ny sakafo hariva. Miara-mihinana ny fianakaviana
	Miresaka ny fiainam-pianakaviana ary mandinika ny fizarana ny asa

	08 :00
	Mitsotsotra eo ampandriana sady mihaino radio
	Mitsotsotra eo ampandriana sady mihaino radio


Tsapanay ary fa ny fizaràna ny asa dia voafaritra tsara mialoha. Ny vehivavy dia tsy manao ny asa rehetra ao an-trano na dia efa manomboka aza ny asa eny an-tsaha izay iarahany amin’ny lehilahy. Nefa ho an’ny voly an-tanety, ny vehivavy dia manampy ny lehilahy eo amin’ny asa mafy, toy ny famadihana bainga na fanalana ny ahi-dratsy. 

Nahatsapa koa izahay fa misy asa manokana betsaka  ataon’ny vehivavy no efa ataon’ny lehilahy koa amin’izao fotoana izao toy ny mitoto vary, miambina ny ankizy, mahandro sakafo,… Ankehitriny dia ny vehivavy no manapaka ny fampiasàna ny vola miditra amin’ny tokantrano…

Ny lehilahy ao Amparihivola dia tsy manao afa tsy ny fambolena, betsaka amin’izy ireo no tonga teo mba hiasa amin’ny orinasa Fanalamanga, mpiasa tsotra, mpiaro ny afo, lehiben’ny faritra iasàna, mpandrafitra… 

Nisy mpiasa an-tselika iray nitantara taminay fa : « Ambany dia ambany ny karama aty, fa saingy ny tenako mahay mandrafitra, voarara ny mikapa hazo ato anatin’ny ala, nefa azo atao ny maka ireny hazo efa nazeran’ny rivotra ireny. Misy ny olona avy lavitra no mampan-drafitra  ahy, indraindray koa  izy ireo misy mitondra hazo mihitsy hanaovana izay ilainy ».

Ny vehivavy tamin’ny fihaonanay dia nitantara fa mandrary ihany indraindray, ary mivarotra any Morarano na any Ranomainty. Ireo tena sahirana dia tsy manao betsaka fa ny ankamaroany dia izay ilainy ihany no rariany. Ny sasantsasany toa an’i Marie Louise, dia nilaza fa mbola tena tsy mahafehy tsara ny tekinika, ary mbola tsy tena sahy mampiseho ny zava-bitany. Romaine, izay efa 22 taona nanaovana rary, no tena mpandrary. Izy io dia manoratra mihitsy amin’ny rary izay ataony araka ny izay ampanaovin’ny olona azy ».
Ny sasany kosa, toa an’i Bernadette sy i Viviane, dia voatery mikarama mandritry ny taona  na eto an-tanàna izany na any ivelany. Nitantara taminay i Viviane fa izy dia mandray na karama vola izany na vary dia mety foana aminy. Misy koa anankiray izay mivarotra mofo gasy sy manao varotra ovy nendasina na sipsa mandritran’ny fakan-drivotry ny mpianatra amin’ny andro fianarana. Maniry ny hanana fivarotana izy fa efa tsy te-hanao karama isan’andro izany intsony, ary koa te hianatra sy hampianatra ny zanany… 

Tsy misy na fandaminana na fikambanam-behivavy ao an-tanàna amin’izao fotoana izao. Ny filohan’ny fokontany no nitantara taminay fa efa taona vitsivitsy izay no nisy fikambanana nanao zaitra sy petakofehy, nefa ny vehivavy mihitsy no tsy mahay mivondrona, ka dia nijanona daholo izay efa mba natao. Ny mpampianatra sy i Julie kosa no nitantara fa efa namory ny vehivavy izy ireo tamin’ny 8 marsa, andro iraisam-pirenena ho an’ny vehivavy mba andresena lahatra azy ireo amin’ny fambolena « jatrofa ». 

« Tsy nisy olona tonga, izahay ihany no namboly ny zana-kazo. Manantena izahay fa hanaraka ihany ny sasany rehefa hitan-dry zareo ny vokany. Ny vehivavy dia tsy mba sahy miseho ho miavaka amin’ny hafa. Sarotra ny mamory ny vehivavy, satria tsy hitan’izy ireo mivantana sy vetivety ny tombontsoan’ny mivondrona, dia mifampialona avy hatrany izy ireo… » hoy ny sasany. 

Tamin’ny fihaonana farany, ny vehivavy no nametraka fanontaniana izay mahakasika azy ireo, fa ny ankizy kosa dia tsy mba nanana fanontaniana mihitsy, asa natahotra sa ahoana ? Nanontany ny tokony ho resahana momba ny fandrindràna ny fiterahana izy ireo, toy izay efa noresahan’ny mpitandrina tany am-piangonana, toy izay efa nifampiresahan’izy ireo ihany koa dia mba te ahafantatra  ny hevitry ny vehivavy tao azy koa izy ireo. 

« Faly tokoa izahay hoy izy ireo na dia eo aza ny fahasarotan’ny fandrindram-piterahana. Miteraka vitsy dia mety aminay tokoa, satria azo atao ny manatsara ny famelomana azy. Ny asa eny an-tanimboly mantsy tsy maharaka intsony ary ny fandefasana azy ireo any an-tsekoly koa tsy maintsy atao ».
Ny fahafatesana dia mety hiteraka fahavoazana lehibe ho an’ny isan-tokantrano sy hoan’ny fianakaviana, satria very hery ho amin’ny asa atao, ary vesatra ihany koa izany satria tsy maintsy misy fandaminana atao sy trosa aloa. Rasoatahiana no nilaza izany taminay fa izy dia nampiasa ny vary rehetra tao aminy tamin’ny fahafatesan’ny rafozany ary avy eo izy dia tsy maintsy mividy vary, ary dia tena sarotra taminy izany. Ireo misy atao dia afaka manarama olona hikarama ary ny sahirana kosa no mikarama… 

Rehefa jerena akaiky kokoa, tsy dia misy elanelany betsaka loatra hita eo amin’ny olona ao Amparihivola. Avy ety ivelany, ny rehetra dia mitovitovy ihany afa tsy ireo foto-drafitrasa navelan’ny orinasa Fanalamanga ihany no mampisaraka ny tanàna ho anankiroa. Eto dia tsy misy olona te iseho ho manana noho ny namany, ary miaina toy ny rehetra ihany ny olona. Rehefa mipetraka ny fanontaniana araky ny hoe tsy fitoviana, dia lazain-dry zareo aminay hoe misy ny tsy manana tany ho volena, tsy manana omby, misy izay voatery tsy maintsy mikarama foana isan’andro. Ny ankamaroany dia ireo izay vao haingana no nahatongavany teo an-tanàna, ary misy koa ireo maty vady sy izay miteraka tsy manambady tsy manana olona manampy azy. 

Nandritran’ny fihaonana tamin’ny fikambanana miaraka miasa amin’ny PSDR, ireo mpikambana ao aminy dia nitantara fa izy ireo dia tohanan’ny fikambanana tsy miankina amin’ny fanjakana antsoina hoe ONG Ho avy Soa, izay manampy azy ireo amin’ny fampandehanana ny fikambanana sy ny asa atao. Nahazo famatsiana izy ireo hanaovana fanatavezana omby. Tranon’omby lehibe iray izay naorin’izy ireo no nampiasaina nametrahana ireo omby ho hatavezina. Tamin’ireo omby 17 novidina, dia 7 no efa maty ary 3 tamin’izy ireo no nataon’ny ireo mpikambana sakafo satria efa tena mahia loatra ireo omby ireo. Ireo mpikambana no nilaza fa tsy manam-bola hividianana vilona, ary ny sakafo omena ireo omby ireo dia tsy araky ny tokony ho izy satria na ny fotoana hakana vilona aza tsy misy. 

Tsapanay ary fa tsy manana firaisankina mihitsy ireto mpikambana ireto, iray na anankiroa amin’izy ireo ihany no tena mahatsapa fa tompon’andraikitra amin’io fiompiana ataon’izy ireo io. Hatramin’ny nandehanan’ny ONG Ho avy Soa, tsy nisy mihitsy na fivoriana indray mandeha aza, tsy nisy koa na fandaharan’asa. Tamin’io fotoana namonoana an’ireo omby efa mahia be ireo dia nisy aloha fitanana an-tsoratra natao sy nalefa tany amin’ireo tompon’andraikitry ny kaominina mikasika ny famonoana ny omby sy ny fivarotana izany. 

Ireo Nofinofy , ireo fikasàna amin’ny ho avy

Ny mponina ao Amparihivola dia manana fikasàna be dia be. Voalohany amin’ izany, dia ny sekoly izay mila mpampianatra maharitra ary karamain’ny fanjakàna mivantana. Manana tobim-pahasalamana ny tanana saingy hatramin’ny nahafatesan’ny mpitsabon’ny Fanalamanga, dia tsy maintsy mankany Ranomainty. Manana rano fisotro madio koa no irin-dry zareo satria amin’ny fahavaratra dia maloto ny rano ao amin’io renirano io ka manjary miteraka aretina ho an’ny mponina izany. 

Ny mponina ao Amparihivola koa dia maniry ny hanana trano mafy miaraka amin’ny tafo fanitso, mba hialàna amin’ny fanorenana trano matetika isaky izay avy andalovan’ny rivo-doza.

Ireo vehivavy dia maniry koa ny hianaran’ny zanak’izy ireo eny amin’ny anjerimanontolo, ary mba ahazo asa sy hikarama  mifanaraka amin’izany. Ny ankizy vavy kosa dia maniry ny hahazo vady atao mariazy rehefa avy mahavita ny fianarana ataony, ka hanana fiainana milamina sy azo antoka…

Ireo tena sahirana dia maniry ny tsy hanaovana fanofana tany amin’ny hafa mandrakizay, tsy hikarama foana fa mba te ahazo tany manokana  azy mahaleotena. 

Mba hanatanterahana an’ireo nofinofy ireo, dia tsy maintsy manana fanabeazana tsara, mba hampitombo ny vokatra ary irarina koa hivoatra tsara ny fiainana. 

Inona ireo fahatsiarovana tsara azontsika tazonina ?

Latsaka ny telo andro izahay no tao Amparihivola ary izay no nahatsapànay fa ao anaty ny fiaraha-monina dia manana  hery be dia be izy ireo : ny tany dia lonaka sy mamokatra, ny olona dia faly lalandava sy liam-baovao foana, ny ala dia anisany loharano ny fidiram-bola saika maharitra… Ny olona dia maniry ny ho tsara fahazoam-baovao sy ahazo fiofanana  mba ahafahany mahazo tombontsoa sy manatsara ny fiainany amin’ny alalan’ ny fampiasàna tsara indrindra ireo karazan-karena maro samihafa. Ny tanàna dia eo amin’ny 7 kilaometatra  ny kaominina ary ny lalàna dia tsara, izany dia anisany tombon-dahany lehibe tokoa. 

Ny fandalovanay tao Amparihivola dia nifanojo tamin’ny herinandro masina, teo am-panomanana ny paska mihitsy ny olona. Ny olona ao dia tena mpino doholo ny ankamaroany, ary efa hatramin’ny taona 1995 no efa nisy fiangonana niorina tao, ary tsy nanao tsinotsinona ny andro fady efa narahana sy nohajain’ny rehetra tany aloha (ny talata, ny alakamisy ary ny alahady). Fanampin’izay, ny olona mpino adventista dia mbola miampy indray ny asabotsy, no andro fivavahan-dry zareo. Io dia mbola ifanontaniana rehefa te ho any an-tanimboly ny olona… Soa ihany fa tena malalaka izy ireo ka nahafahan’izy ireo nifampiresaka taminay. Ohatra, ny vehivavy dia nifandamina mba ahafahan’izy ireo ho tonga betsaka amin’ny fivoriana sy ahafahany mamonjy sy manatrika ny fivavahana ny alakamisy masina. 

Tena marina fa ny olona dia tsy ampy fanentanana sy fanohanana hanatsaràna ny kolontsaina, ny sekoly, sy ny sisa. Nahatsapa izahay fa ny tsirairay dia samy miasa ho azy avokoa. Ny toe-tsaina mitondra amin’ny fampandrosoana dia mbola atao eo anivon’ny tsirairay, indraindray ihany vao tsapa eny anivon’ny fianakaviana fa tsy amin’ny alalan’ny fikambanana… Eo amin’izay lafiny izay, dia tsy misy ny firaisankina. Ny fikambanana dia manana fahasarotana eo amin’ny fandaminana sy ny fifanampiana. Ny fifanampiana dia atao indrindra eo amin’ny loza voajanahary, rehefa misymaty, eo amin’ny asa iombonana, etsetra. 

Ny fokontany dia tena mbola tanora, ary Randrianarivelo Albert, filohan’ny fokontany, dia mahatsapa tsara fa mbola betsaka no tokony atao mba ahafahan’ny mponina miray hina, manambatra ny heriny ary manapa-kevitra ny hiasa miaraka ho amin’ny tanjona tokana ho tratrarina. Raha misy fanohanana kely fotsiny, hoy izy, miaraka amin’ny fampahalalam-baovao sy ny fanabeazana, fisokafana ary ho amin’ny ho avy maha be fanantenana, dia mianatra ny hifampatoky sy hifandamina, ary dia nieritreritra izahay fa Amparihivola dia afaka manatanteraka ny nofinofiny ny mponina ao.

Isaorana etoana ny lehiben’ny faritra, ny Ben’ny tanàna  ary ny ben’ny tanàna lefitra tamin’ny fahafahany sy ny fihainoany anay ary ny  toro-hevitra teo amin’ny fisafidianana ny mpiara-monina tandrify izao fanadihadiana izao. Fisaorana lehibe ihany koa ho an’ny mponina ao Amparihivola, ny filohan’ny fokontany, ho an’ny ireo ray aman-dreny, ny tanora sy ny antitra, ny vehivavy sy ny lehilahy tamin’ny fandraisana mahafinaritra, feno fifampitokisana, izy ireo no nahafahanay nahafantatra kely ny amin’ny fiainan’ izy ireo sy ny fanirian’ny tsirairay avy ho amin’ny ho avy mahafinaritra.

[image: image3.jpg]



 TOVANA : FAMPAHAFANTARANA NY MOMBA NY MPIARA-MONINA
	Antontam-baovao momba ny mpiara-monina

AMPARIHIVOLA - RANOMAINTY



	1- NY MAMPIAVAKA ANKAPOBENY NY MPIARA- MONINA ( toerana misy azy, ny mom ba ny mponina)
	Toerana misy azy: 6 km miala eo  Ranomainty 

Ny mponina (lahy / vavy) : 800, isan’ny olona isan-tokan-trano  : 3 à 12 olona

FOTODRAFITRASA: 

1 EPP

Orisana Fanalamanga misy 7 tokantrano

Fiaraha-miasa Fanalamanga- FOFIFA

5 lavadrano

1  tranon’omby ny fiaraha miasa PSDR sy ny fikambanan’ny mpanatavy omby

Fidiovana isan-trano

Fiangonana Jesosy Mamonjy , FLM

	2. TANTARA (daty misongadina)
	1976 : fahatongavana FOFIFA

1986 : fahatongavana mpifindramonina vaovao noho ny fitsoahana ireo dahalo 

1994 : fanorenana ny tanànan’ny Fanalamanga

1995 : fanorenana  ny fiangonana  Jesosy  Mamonjy 

1996 : fanorenana  ny fiangonana FLM 

1996 : may ny fiangonana Jesosy Mamonjy  

2002 : fanorenana  ny sekoly 

2003 : lasa fokontany i Amparihivola 

2004 : nisy ny areti-mifindra  

	3.ZAVA-BAOVAO 
	Ekipan’ny  mpanao baolina kitra

Fikambanana PSDR

Mpampianatra iantohan’ny  FRAM

Fikambanam-behivavy ho amin’ny fambolena Jatrofa

ONG Ho avy Soa

	4. FETY MAHAZATRA
	Taom-baovao, alim-pandihizana, famadihana, famorana…

	5. ASA FIDIRAM-BOLA 
	Asa an-trano, fambolem-bary an-koraka,vary fahavaratra mangahazo,  voly fary, voly vomanga, akondro, rary, fiompiana akoho, kisoa, toaka gasy, fivarotana kitay rafitra fanaka, fambolena  jatrofa, fanangonam-bokatra, fanatavezana omby, (PSDR), fanjonoana,fanaovana arina, fiompiana tantely, fambolena anana, fivarotana voankazo 

Kaominaly: Fikojakojana ny sekoly, fiarovana ny ala, fiaraha-miasa Fanalamanga/Fofifa, fanadiovana ny tanàna, fanamboaran-dàlana, ady amin’ny doro-tanety

 Ara-toekarena : fiompiana akoho lahy mpiady, fambolena paraky mahazo alalana, ireo mpiasa ny Fanalamanga, mpikarama isan’andro, mivarotra hazo eny  Ranomainty sy eny Ranofotsy, fivarotana enta-madinika, mpikarama isan’andro, miompy tantely, mivarotra mofo gasy sy sipsa, 
mivarotra paraky

	 6.FIAINANA MAHAZATRA
	Betsaka ny andro fady ka tsy iasanatalata, alakamisy sy alahady, asabotsy ho an’ny adventista. 

	7. FIANARANA NATAO
	Nandalo sekoly ambaratonga fototra, ny fianakavian’ny filohan’ny fokontany ihany no mba nianatra ka lasa lavitra
Fananana fampielezam-peo (radio)

	8. HARENA VOAJANAHARY 
	Harena hananana : 
 Ala-kesika, fahazoana maka kitay ao anaty ala kesika (Fanalamanga)

 Farihy lehibe Amparihivola 

	9. ORINASA TSY MIANKINA 
	Fanalamanga

FOFIFA

ONG Ho avy Soa

Mpanangom-bokatra

	10. NOFINOFY, TETIKASA
	Sekolim-bahoaka iantohan’ny ray aman-dreni’ny mpianatra

Tobim-pahasalamana

Rano fisotro madio

Fanaovana voly maro karazana

Fanorenana trano mafy sy mateza

Fampianarana ny ankizy any amin’ny sekoly ambony
Mahazo tany ho volena

Tsy manao karama isan’andro intsony

Mampianatra ny ankizy vavy

	11. FIFINDRA-MONINA
	Taom-pambolena: karama sy fifindra-monina

	12. FAHASAHIRANANA
	Fialonana eo amin’ny samy mpiara-monina
Fahafatesana 

Aretin’ny biby fiompy
Tsy maintsy fanaovana karama isan’andro
Mety hitranga : 
Voly paraky

Tsy filazàna ny fahaterahana

Loharano sy lavadrano miharitra

Sekoly hanabeazana ny ankizy mety tsy hisy intsony  
Mpampianatra iantohan’ny ray ama-dreny saika tsy tonga mampianatra matetika
Tsy fisian’ny firaisankina

Efa manomboka miompy ny olona

	13. HERY ANANANA
	Mbola malalaka ny tany sy lonaka

Ny fisian’ny ala kesika

Ny fisian’ny farihy sy tanim-bary

Fahaizana amin’ny fanatavezana omby

Manana tsena hivarotana

Fahatsaran’ny lalana

Fisin’ny Fanalamanga

Fisin’ny fikambanam-behivavy

	 14. SOSO- KEVITRA
	Fahazoana sekoly fanabeazana fototra iantohan’ny fitondrana 

	15. FIFANDRAISANA
	Fianakaviana :  Tsy ampy firaisankina matotra, betsaka fialonana
Ara-piaraha-monina : Fifanampiana amin’ny asa iombonana 

Ivelan’ny kaominina : Fikaramana sy fivarotana ny vokatra 

Ara-drafitra : Niova ho fokontany tamin’ny taona 2003 

	16.  IREO OLONA NIHAONANA
	Mpitondra nihaonana: 

ROBINSON David Alexandre, chef de région

LOUIS, Maire de Ranomainty

RAKOTOVAHOAKA Célestin, Adjoint au Maire

RANDRIANARIVELO Albert , Président de Fokontany

Fianakaviana notsidihina:

RAKOTOARIVELO Jean

Marie Louise

RABETSIMIADY

RASOARIVELO Bernadette

RANDRAZINDRARIVONY RANDRIA Thomas

RAFIDIARILALAO Dorine

ANDRIANASOLONIRINA Lanto 

RAZAFINANDRASANA

SOANANDRASANA

RASOARISOA Julie

ROMAINE

RAVAORISOA

Pierette

Veromanitra

Rivo

Bernadette

Germaine

Soamanjaka

RAZAFINDRASOA

Dorine

RAHARIVELO Marthe

SOANIRINA Florine

Jeria

RAKOTOMANDIMBY josé

Viviane

SOLONAIVO Honoré

RAZAIARILALA Florentine

RASOATAHINA 

SEDERA


TOVANA : AMPARIHIVOLA
IREO TETIKADY HO AMIN’NY ADIM-PIAINANA
· Fiompiana tantely

· Fivarotana paraky

· Fiompiana akoho,lahy mpiady

· Karama amin’nyasa fambolena

· Fiompiana madinika

· Fivarotana kitay

· Fivarotana arina

· Mandrafitra fanaka

· Mivarotra harona sy tsihy

· Mivarotra anana

· Mivarotra sipsa amin’ny mpianatra mandritran’ny fakan-drivotry ny mpianatra

NY HAHAFANTARANA NY FAHASAHIRANANA
· Ireo izay tsy manana tany ho volena

· Ireo izay tsy manana vola hividianana tany na omby

· Ireo izay tsy manana omby

· Ireo izay mikarama isan’andro

· Ireo izay miteraka betsaka

· Ireo izay tsy ampy vary atao sakafo

· Ireo izay tsy manana angadin’omby

· Ireo izay tsy manana hersa

· Ireo maty vady na miteraka tsy manam-bady

· Ireo izay mividy vary amin’ny fotoana ny maintso ahitra

IREO HAHAFANTARANA NY FANANAN-KARENA
· Ireo izay manana omby

· Ireo izay manana tany ho volena sy izay mbola afaka mividy

· Ireo izay afaka mandray mpikarama isan’andro

· Ireo izay manam-bola  ka afaka manatanteraka ny tetikasany

· Ireo izay manana loharano fidiram-bola

· Ireo izay mividy vary amin’ny fotoanan’ny fiakaran’ny vokatra sy afaka mivarotra izany amin’ny maintso ahitra

· Ireo izay afaka mampianatra ny zanany

Hanangana tontolo tsy misy fahantrana

Ny Tahiry Iraisam-pirenena momba ny Fampandrosoana ny Fambolena (Fonds international de développement agricole - FIDA), dia rafitra iray ao amin’ny Firenena Mikambana izay manana andraikitra manokana mba hamongarana ny fahantrana sy ny hanoanana amin’ireo tany an-dalam-pandrosoana. Amin’ny alalan’ny fampindramam-bola izay misy zana-bola faran’izay ambany sy amin’ny alalan’ny fanampiana ara-bola, ny Tahiry dia mamolavola sy mamatsy vola tetik’asa sy prgraman’asa izay manampy ireo mponina ambanivohitra sahirana mba hialan’izy ireo amin’ny fahantrana.

Nanomboka hatrany am-piandohana tamin’ny 1978, ny FIDA dia namatsy vola 8,7 tapitrisa dolara tamin’ny tekit’asa sy programa’asa amin’ny fampadrosoana ny tontolo ambanivohitra miisa 690, izay natao tamin’ny firenena 115 eran’izao tontolo izao. Ireo tetik’asa ireo dia nahafahan’ireo mpamokatra madinika, mpiompy, mpanjono, mpiasa tsy manan-tany, mpanao asa-tanana sy vondrona fototra, izay miisa 250 tapitrisa, nanatsara ny fari-piainany sy ny an’ireo fianakaviany.

Ny FIDA dia miasa miaraka amin’ireo mponina ambanivohitra sahirana, ny fitondram-panjakana, ireo mpamatsy vola, ireo fikambanana tsy miankina amin’ny fanjakana, sy ireo mpiara-miombon’antoka mba hahafahana miady any am-potony ny fahantrana. Amin’izany ady amin’ny fahantrana izany, ny FIDA dia mandray ny andraikiny tsy ho mpamatsy vola fotsiny, fa koa amin’ny fiarovana ireo mahantra ireo.

Iray amin’ny laharam-pahamehana ny FIDA dia ny fanampiana ireo mponina ambanivohitra sahirana mba hahafahan’izy ireo mivoatra sy manamafy ireo fikambanana misy azy ireo, ka hahafahan’ny maro amin’izy ireo, indrindra fa ny vehivavy, miaro ireo tombotsoany sy manafoana ireo sakana tsy hahafanany manatsara ny ho aviny. Amin’ny alalan’ny tetika izay ampiarina, ny FIDA dia manome azy ireo ny fahafahana manamboatra sy mitantana ny ho avin’izy ireo.

Fonds International de Développement Agricole

Via del Serafico, 107 – 00142 Rome, Italie

Tel : +39-0654591 – Fax : +39 0650 43 463 – Email : ifad@ifad.org
www.ifad.org
http://www.ruralpovertyportal.org/french/regions/africa/mdg/index.htm

Amparihivola 

Toute la famille s'y  met…

On situe bien les familles

Notre histoire...

Fanalamanga – tantaran’ny kesika

… loin de la forêt

Hanao ahoana ny hoavin’izy ireo… ?


Amparihivola ou ailleurs...

